[image: image1.png]


[image: image2.jpg]AGRICULTURE FISHERIES 100D




                   

TÉARMAÍ AGUS COINNÍOLLACHA

AN SCÉIM UM LEAS AINMHITHE, 

THAIFEADADH AGUS PÓRÚ TRÉADA DIÚIL

Tugtha isteach ag

an

Aire Talmhaíochta, Iascaigh agus Bia

DÁTA: 01 Eanáir 2008 
Féadfar sonraí uile na Scéime seo a fháil ar láithreán gréasáin na Roinne Talmhaíochta, Iascaigh agus Bia ag http://www.agriculture.gov.ie/ faoin gceannteideal “An Scéim um Leas Ainmhithe, Taifeadadh agus Pórú Tréada Diúil”



1. Breac-chuntas Ginearálta agus Bonn Dlíthiúil
1.1 Is iad seo na forálacha riaracháin d'fhorfheidhmiú na Scéime um Leas Ainmhithe, Taifeadadh agus Pórú Tréada Diúil in Éirinn atá formheasta ag an gCoimisiún Eorpach.

1.2 Tá an Scéim seo bunaithe ar agus le cur i bhfeidhm faoi Airteagail 40 de Rialachán na Comhairle 1698/2005 agus IV.C de Threoirlínte an Chomhphobail do Chúnamh Stáit san Earnáil Talmhaíochta agus Foraoiseachta 2007-2013 (2006/C 319/01). 
Rithfidh an Scéim ar feadh cúig bliana ar a mhéad ón 1 Eanáir 2008 go dtí an 31 Nollaig 2012.

2. Forálacha Ginearálta

2.1 Riarfaidh an Roinn Talmhaíochta, Iascaigh agus Bia an Scéim agus feidhmeofar é ar fud an Stáit.  

2.2 Tá an Scéim maoinithe 100% ag an Státchiste Náisiúnta.  
2.3 Tiocfaidh an Scéim i bhfeidhm ar 01 Eanáir 2008 agus beidh sé i bhfeidhm as sin amach. Is Scéim cúig bliana í seo agus  glacfar le hiarratas ar rannpháirtíocht sa Scéim do chonradh iomlán cúig bliana suas go dtí an 31 Márta 2008. Mura gcuireann feirmeoir ba diúil atá gníomhach faoi láthair isteach ar an Scéim ó bhliain 1 (2008) ní cheadófar dó teacht isteach sa Scéim sna ceithre bliana ina dhiaidh sin.
2.4
Ní mór do rannpháirtithe na Scéime a gcuid gníomhaíochtaí feirmeoireachta a dhéanamh de réir na gcoinníollacha a leagtar amach anseo thíos. 
2.5 Tá rannpháirtíocht sa Scéim deonach.

3. Sainmhínithe
Do chuspóirí na Scéime seo: 

(a) ciallóidh “an Roinn” an Roinn Talmhaíochta, Iascaigh agus Bia;

(b) ciallóidh “Aire” an tAire Talmhaíochta, Iascaigh agus Bia;

(c) ciallóidh “ball teaghlaigh” céile, tuismitheoir, deartháir, deirfiúr, mac, iníon, garmhac, gariníon nó nia/neacht a bhfuil ardmheas orthu;

(d) ciallóidh “feirmeoir” táirgeoir talmhaíochta aonair, cibé duine nádúrtha nó dlíthiúil nó grúpa de dhaoine nádúrtha nó dlíthiúla, agus cibé stádas dlíthiúil a thugann an dlí Náisiúnta don ghrúpa agus dá bhaill, a bhfuil a ngabháltas laistigh den Stát acu; 

 (e) ciallóidh “gabháltas” na haonaid táirgeachta uile sa Stát atá á riar ag táirgeoir agus cuimsíonn sé iomlán na talún cibé i ndáileacht amháin nó níos mó agus na foirgnimh ar an talamh sin chomh maith, a bhfuil ina sheilbh ag an bhfeirmeoir, cibé an bhfuil sé ina úinéir air, go bhfuil sé ar cíos nó á léasú aige, nó go bhfuil sé ina seilbh ar chuma eile ar mhaithe le feirmeoireacht;

(f) ciallóidh “iarrthóir” feirmeoir a chuireann iarratas isteach ar an Scéim um Leas Ainmhithe, Taifeadadh agus Pórú Tréada Diúil.  Níl cead ag iarrthóir ach iarratas amháin dá leithéid a chur isteach maidir lena g(h)abháltas;  

(g) ciallóidh “iontrálaí nua” iarrthóir nach bhfuil ba diúil aige i 2008 agus go dtosaíonn sé/atosaíonn sé ar bha diúil a choimeád chun laonna a thógáil i 2009 nó sna blianta ina dhiaidh sin den Scéim;

(h) ciallóidh “Iarratas” iarratas ar chonradh faoin Scéim de réir na dTéarmaí agus na gCoinníollacha a leagtar amach anseo;

(i) ciallóidh “ICBF” an Irish Cattle Breeding Federation/Cónaidhm Phórú Eallaigh na hÉireann;

 (j) ciallóidh “Córas Imeachtaí Ainmhithe” an córas taifeadta a fheidhmíonn Cónaidhm Phórú Eallaigh na hÉireann (ICBF); 

(k) ciallóidh “CMMS” bunachar sonraí leictreonach bólachta an Chórais Fhaireacháin ar Aistriú Eallaigh;

(l) Ciallóidh “bó diúil” bó ar bith a iarradh íocaíocht ina leith agus atá ina pór mairte nó ina crosantach as pór mairte; 

(m) ciallóidh “bó diúil incháilithe” bó diúil:

· Atá ina pór mairte, nó a gineadh ó phór mairte.

· Nach bhfuil ina bó a úsáidtear chun bainne a sholáthar ar bhonn tráchtála.

· Atá ina ball de thréad atá beartaithe le laonna a thógáil chun feoil a tháirgeadh.

· A thógann lao trí thál.

· Atá faoi úinéireacht agus ina sheilbh ag an iarrthóir, agus a choinnítear ar an ngabháltas.

· A bhfuil clib cheart uirthi, agus atá cláraithe agus taifeadta de réir rialacha CMMS.

· A inseamhnaítear trí ghnáthsheirbhís nó trí AE, le tarbh ó phór mairte.

· A bhreitheann lao i ndiaidh an dáta a fhaigheann an Roinn an t-iarratas.

· A bhreitheann lao (beo nó marbh) i dtréad an iarrthóra, agus go ndéantar é a chlibeáil agus a chlárú don bhó sin.

Caithfear bearta 1-6 a chomhlíonadh maidir le gach lao beo a bhíonn ag bó dhiúil incháilithe, agus gach lao a thógann an bó sin.

(n) Ciallóidh “pór mairte” pór ar bith seachas na cinn seo a leanas: Angler Rotvieh (Angeln)-Rod-dansk maelkerace (RMD), Ayrshire, Armoricaine, Blue Albion, Bretonne Pie-Noire, Brown Swiss, Fries-Hollands (FH), Francaise frisonne pie noire (FFPN), Friesian-Holstein, Holstein, Black and White Friesian, Red and White Friesian, Frisona Espanola, Frisona Italiana, Zwartbonten van Belgie/Pie noire de Belgique, Sortbroget dansk maelkerace (SDM), Deutsche Schwarzbunte, Schwarzbunte Milchrasse (SMR), Groninger Blaarkop, Guernsey, Jersey, Malkekorthorn, MRI, Normande, Norwegian Red, Swedish Red, Danish Red, Rotbunte, Reggiana agus Valdostana Nera, Itasuomenkarja, Lansisuomenkarja agus Pohjoissuomenkarja. 

(o)  Ciallóidh Teagasc Údarás Forbartha Talmhaíochta agus Bia na hÉireann.

(p) Ciallóidh “Scéim” an Scéim um Leas Ainmhithe, Taifeadadh agus Pórú Tréada Diúil.
4. Aidhmeanna na Scéime 
Is iad a bheidh mar aidhmeanna na Scéime ná: 

· Caighdeáin leasa a fheabhsú d'ainmhithe a tháirgtear ón tréad diúil.

· Caighdeáin riar a fheabhsú ag am scoite le ráta breoiteachta agus báis níos lú agus sláinte feabhsaithe an tréada Náisiúnta mar thoradh.

· Oideachas a sholáthar agus níos mó eolais a thabhairt d'fheirmeoirí ar an gcleachtas is fearr maidir le sláinte agus leas an tréada diúil.

· Feabhas a chur ar cháilíocht ghéiniteach an tréada diúil Náisiúnta.

· Feabhas a chur ar iomaíocht an tionscail mhairte in Éirinn agus cáilíocht na mairteola a tháirgtear.

5. Coinníollacha um Chúnamh a Dheonú
        Déanfar íocaíochtaí i leith iarratais bhailí arna chur isteach ag feirmeoir a dhéanann a chuid feirmeoireachta, ar  feadh an tréimhse ar fad ina bhfuil said páirteach sa Scéim, de réir: 

·  Na dTéarmaí agus na gCoinníollacha a leagtar amach sa cháipéis seo

· Na riachtanas bainistíochta reachtúil a leagtar amach i reachtaíocht an AE ar leas agus shláinte ainmhithe.  Tá na riachtanais seo leagtha síos i gcáipéisí a seoladh chuig feirmeoirí i 2005 agus 2006, agus tá siad le fáil ar láithreán gréasáin na Roinne http://www.agriculture.gov.ie/
6. An Próiseas Iontrála
       Is mar seo a leanas a bheidh an próiseas iontrála:

· Eiseoidh an Roinn foirm iarratais do na feirmeoirí uile is eol dóibh a d'fhéadfadh cáiliú. 

· Mura bhfaigheann feirmeoirí an fhoirm seo an Roinn féadfaidh siad foirm iarratais bhán a chomhlánú.

· Caithfear foirm iarratais a chur isteach chuig an Roinn sula saolaítear an chéad lao sa tréad i 2008.

· Ní mór na laonna go léir beirthe faoin Scéim a chlárú ag baint úsáide as an gCóras Imeachtaí Ainmhithe.

· Is é 31 Márta 2008 an spriocdháta faoina gcaithfear an fhoirm iarratais a chur isteach.

· Ní mór don fheirmeoir an fhoirm iarratais a chomhlánú agus í a chur chuig Rannóg na dTréada Diúil, An Roinn Talmhaíochta, Iascaigh agus Bia, Oifigí an Rialtais, Seanbhóthar Mhainistir Laoise, Port Laoise, Co. Laoise. 

· Iarrfar ar an iarrthóir aon easpaí a léirítear a réiteach agus má dhéantar a leithéid go sásúil laistigh de 21 lá oibre ón dáta a iarrtar é, cuirfear an t-iarratas i bhfeidhm arís agus atosófar an phróiseáil. Diúltófar iarratais a mheastar a bheith neamh-incháilithe . 

7. Incháilitheacht
       Le bheith incháilithe ar rannpháirtíocht sa Scéim, ní mór d'fheirmeoir:

· A bheith ocht mbliana déag d'aois nó níos sine,

· A bheith ag feirmeoireacht ar ghabháltas dá fhógrófar na dáileachtaí talún uile i ngach bliain den chonradh faoi Scéim na hAoníocaíochta de chuid an AE.
· A ghealladh go gcuirfidh siad Bearta 1 go 6 i bhfeidhm ar gach bó diúil incháilithe agus ar na laonna diúil acu atá á gcoinneáil ar a g(h)abháltas, ar feadh tréimhse iomláin na Scéime.  Beidh an íocaíocht teoranta d'uasmhéid de 100 bó diúil incháilithe á gcoinneáil ag an iarrthóir . Baineann riachtanais na Scéime áfach le gach bó diúil, agus leis na laonna uile atá á dtógáil ag na ba sin (cibé ar rugadh ar an bhfeirm iad nó gur ceannaíodh iad), atá á gcoinneáil ar an ngabháltas. Beidh Beart 7 éigeantach chomh maith.
· Na sonraí go léir a bhaineann le gach gníomhaíocht i ngach Beart a thaifeadadh tríd an gCóras Imeachtaí Ainmhithe.
8. Beart – Sonraí Breithe Lao
       8.1 Beart 1 - Sonraí Breithe Lao

Caithfear gach lao a chlárú ag baint úsáide as Córas Imeachtaí Ainmhithe an ICBF.  Eiseofar Leabhar Imeachtaí Ainmhithe do gach iarrthóir nuair a chuirfear an fhoirm iarratais isteach.  Beifear in ann an fhaisnéis seo a thaifeadadh ar láithreán gréasáin an ICBF chomh maith.  Caithfear sonraí athar an lao agus suirbhé breithe lao a thaifeadadh chomh maith leis na sonraí éigeantacha um lao a chlárú le haghaidh gach lao a saolaítear.    

8.2 Beart 2 - Dí-adharc laonna

Is í comhairle na dtréidlianna ná gur choir ainéistéiseach logánta a chur ar na laonna ar fad nuair atá dí-adharc ar siúl. Is féidir ainéistéiseach logánta a fháil ar oideas ó thréidlianna. Tá sé in aghaidh an dlí dí-adharc a dhéanamh ar lao atá níos mó ná 2 sheachtain d’aois gan ainéistéiseach logánta a úsáid. Caithfear gach lao a saolaítear sa tréad a dhí-adharc laistigh de thrí sheachtain óna bhreithe. Féadfar eisceacht a dhéanamh áfach d'ainmhithe nach dtagann a n-adharca amach laistigh den tréimhse seo, nó d'ainmhithe atá maol go nádúrtha.

Ba chóir bosca dortha dí-adharctha lao saintógtha a úsáid chun strus don lao a laghdú agus ar mhaithe le sábháilteacht an oibreora.

       Caithfear sonraí de chomhlíonadh an bhirt seo a thaifeadadh sa Chóras Imeachtaí Ainmhithe.


8.3 Beart 3 - Laonna a Choilleadh

                  Níl sé éigeantach gach lao fireannach a choilleadh faoin Scéim seo.  Nuair atáthar chun laonna a choilleadh áfach, caithfear é a dhéanamh  

       ceithre seachtain ar a laghad roimh scoitheadh, nó dhá sheachtain ar a laghad i ndiaidh scoitheadh an lao. Tá sé neamhdhleathach ainmhí atá níos sine ná sé mhí d'aois a choilleadh gan an tréidlia a bheith páirteach ann. Féadfaidh an Roinn fianaise gur comhlíonadh an tasc seo a iarraidh ón Tréidlia.

       Moltar go ndéanfaí coilleadh chomh luath agus is féidir chun strus a laghdú.

       Caithfear Dáta an Choillte a thaifeadadh sa Chóras Imeachtaí Ainmhithe.

8.4 Beart 4 - Aois íosta le haghaidh breithe

       Caithfidh meánaois na mbearach atá ag breith don chéad uair a bheith mar 24 mí, agus ní bheidh ainmhí ag breith den chéad uair atá níos óige ná 22 mí d'aois incháilithe le haghaidh íocaíochta i gcás ar bith.  Déanfar lamháltas áfach, ag brath ar mhéid an tréada, do bhearacha ag breith don chéad uair atá idir 22 mí agus 24 mí d'aois.

8.5 Beart 5 - Gnáthaimh scoite cuí   

Is é an aois is óige ar féidir lao a scoitheadh mar chuid den Scéim seo ná ocht seachtain d'aois.

Cuimsíonn an Beart seo trí ghníomh ar leith:

       8.5.1 Min (beatha thacúil) a thabhairt

Caithfear beatha thacúil a thabhairt do laonna den chéad uair 4 sheachtain ar a laghad roimh scoitheadh. Ní mór don mhin a bheith ar chaighdeán cuí de réir mar atá riachtanach do laonna ag am scoite. Caithfear min a thabhairt dóibh i mbeathaitheoir atá oiriúnach do laonna agus a bhfuil go leor spáis ann do na laonna agus iad ag ithe. Caithfear an liúntas laethúil in aghaidh an ainmhí a mhéadú thar an tréimhse seo go dtí go bhfuil na hainmhithe go léir ag ithe, ar an meán, 1.0kg in aghaidh an lao in aghaidh an lae faoin am a thosaítear an scoitheadh. Caithfear leanúint le min a thabhairt le linn an phróisis scoite ar feadh 2 sheachtain ar a laghad i ndiaidh scoite.

       8.5.2 Scoitheadh céimnithe

      Ní cheadaítear do scoitheadh grod na n-ainmhithe go léir ag an am céanna.

      I gcás tréada ina bhfuil níos mó ná 10 mbó diúil, caithfear próiseas scoite céimseach a leanúint, agus is iad seo a leanas na próisis a cheadaítear;

       Sa ghort: Coinnítear ba agus laonna an tréada i ngort a bhfuil claí ceart timpeall air agus a bhfuil soláthar maith féir ann (nó go dtugtar foráiste breise) agus ina bhfuil bacpholl beatha thacúil do laonna.  Caithfear laonna a scoitheadh i dhá ghrúpa ar leith ar a laghad agus caithfear gach grúpa a thógáil amach gach cúig lá ar a laghad. Caithfear an chéad grúpa ba a thógáil amach agus ligean dá laonna fanacht leis an gcuid eile den tréad.  Modh eile ná fál leictreach le cumhachta láidir ann a chur idir na ba agus na laonna (d'fhéadfadh suas le 3 shraith a bheith ag teastáil).  I ndiaidh cúpla lá féadfar na ba a thógáil go dtí áit eile. Arís caithfear na ba a scoitheadh i dhá ghrúpa ar leithligh ar a laghad.
         Laistigh: Coinnítear laonna i gcró in aice leis na ba agus bíonn teacht acu ar na ba seo. Caithfear laonna a scoitheadh i dhá ghrúpa ar leith ar a laghad agus caithfear gach grúpa a thógáil amach gach cúig lá ar a laghad. Caithfear an chéad grúpa ba a thógáil amach agus ligean dá laonna fanacht leis an gcuid eile den tréad. Ba chóir ba atá le ciondíothú agus ba atá i ndroch-bhail (m.sh. ba óga nó seanbha) a scoitheadh ar dtús agus na ba a bhreitheann go déanach agus atá i ndea-bhail coirpe a fhágáil go dtí an deireadh.

Caithfear an Dáta Scoite a thaifeadadh sa Chóras Imeachtaí Ainmhithe.

       8.5.3 Gnáthamh díolachán

      Caithfidh gach ainmhí a bheith scoite le 2 sheachtain ar a laghad sula bhféadfaí  iad a dhíol, nó a bhogadh ón tréad.

8.6 Beart 6 Imeachtaí Ainmhithe a Thaifeadadh
      Ní mór d'iarrthóirí an fhaisnéis go léir atá riachtanach sa Chóras Imeachtaí Ainmhithe a chomhlíonadh agus a chur isteach tríd an ICBF.  Cuimsíonn sé seo na sonraí go léir maidir le gach Beart sa Scéim seo.  Féadfar na sonraí seo a chur isteach ar pháipéar sa phost nó trí úsáid a bhaint as an Idirlíon. Caithfear an fhaisnéis maidir le himeachtaí ainmhithe a thaifeadadh agus a chur isteach de réir an sceidil a leagtar amach sa Chóras Imeachtaí Ainmhithe.

8.7 Beart 7 Oiliúint agus Oideachas 

           8.7.1 Beidh sé éigeantach d'iarrthóir a fhormheastar freastal ar chúrsa oiliúna cuí roimh dheireadh a dara bliain sa Scéim.  Má tá duine faoi bhun 35 bliana d'aois ar 01 Eanáir 2008 agus go bhfuil Cáilíocht Talmhaíochta de chuid Chreatlach Náisiúnta na gCáilíochtaí (NFQ) Leibhéal 6 nó a choibhéis aige/aici, ní bheidh air/uirthi Beart 7 den Scéim a chomhlíonadh áfach. Má theipeann ar iarrthóir freastal le linn na tréimhse a luaitear, d’fhéadfaí an íocaíocht don tríú bliain agus do na blianta ina dhiaidh sin a choinneáil go dtí go gcuirfear fianaise shásúil ar fáil go ndearna an tairbhí cúrsa oiliúna a chomhlíonadh. 
Mura bhfuil an t-iarrthóir in ann freastal, ní mór do bhall teaghlaigh eile atá páirteach go gníomhach i riar an tréada diúil freastal ar an gcúrsa.

       8.7.2 I gcás comhiarratais féadfaidh ceachtar de na rannpháirtithe freastal ar an gcúrsa, ach caithfidh an duine sin freastal ar an gcúrsa iomlán.    

       8.7.3 Leanfaidh na cúrsaí oiliúna ar feadh tréimhse shainiúil a leagfaidh an tAire amach. 

       8.7.4 Ceapfar an cúrsa de réir na gcoinníollacha arna leagan síos ag an Aire nó ag oifigeach údaraithe ar son an Aire.  D'fhéadfadh cuairt ar feirm/taispeántas eile a bheith i gceist sa chúrsa ar chun taispeántas praiticiúil a dhéanamh.

9. Íocaíochtaí faoin Scéim
9.1 Déanfar íocaíocht bhliantúil de €82 (áit a bhfuil na himeachtaí ainmhithe á thuairisciú ag an iarrthóir ar líne) nó €80 (áit a ndéantar na himeachtaí ainmhithe a thuairisciú de láimh) in aghaidh na bó diúil incháilithe suas le huasmhéid de 100, i ndiaidh do ghéilliúlacht a bheith deimhnithe le gealltanais uile na Scéime.  Tá sé ceadaithe líon an mbó ar ghabháltas an iarrthóra a athrú ó bhliain go bliain le linn na Scéime.
10. Seiceálacha Géilliúlachta
D'fhonn ligean don Roinn cruinneas na faisnéise a chuireann iarrthóirí isteach a fhíorú, beidh foirmeacha iarratais faoi réir sheiceálacha riaracháin, rialuithe tríd an CMMS, Chóras Imeachtaí Ainmhithe, iniúchtaí marglainne agus iniúchtaí ar an bhfeirm. Trí iarratas comhlánaithe a chur isteach aontaíonn an t-iarrthóir leis sin go ligfidh sé/sí d'oifigigh nó do ghníomhairí na Roinne iniúchtaí a dhéanamh ar an bhfeirm le fógra roimh ré nó gan fhógra ag am ar bith atá réasúnta agus gan dochar do dhliteanas poiblí. Ní mór d'iarrthóirí:

10.1.1. Nuair a fhaigheann siad fógra maidir le hiniúchadh ar an bhfeirm, bheith i láthair don iniúchadh nó ionadaí a ainmniú ina (h)áit le cabhrú leis an oifigeach iniúchta; 

10.1.2. Na hainmhithe atá faoi réir na Scéime seo a scaradh ó na hainmhithe eile agus a chur i láthair ar leithligh le haghaidh iniúchta, agus a bpasanna leo;

10.1.3. Áiseanna láimhseála agus díghalraithe cuí a chur ar fáil; 

10.1.4. Go leor cabhrach a eagrú don oifigeach/do na hoifigigh iniúchta i dtreo is go gcoinnítear siar gach ainmhí agus go gcoinnítear smacht orthu i mbealach sásúil chun an iniúchadh a éascú; 

10.1.5. Gach ceist ábhartha a fhreagairt agus aon cháipéisí ábhartha a iarrtar a chur ar fáil gan mhoill ag an iniúchadh nó ina dhiaidh;
Scríobhfar tuarascáil ar gach iniúchadh agus tabharfar deis don iarrthóir nó dá (h)ionadaí an tuarascáil a shíniú ag léiriú go raibh sé/sí i láthair ag an iniúchadh agus féadfaidh sé/sí a gcuid tuairimí a chur leis más mian leis/léi a leithéid a dhéanamh. D'fhéadfadh go mbeadh gá le hiniúchtaí gan fhógra i gcásanna áirithe. Má roghnaítear iarrthóir le haghaidh iniúchta, caithfear an iniúchadh a chomhlíonadh.
11. Cead Iontrála
11.1 Forchoimeádann an tAire an cead iniúchtaí a dhéanamh ag amanna réasúnta ar thalamh, áitreabh, ionad, threalamh, bheostoc nó thaifid ar bith de chuid iarrthóirí na Scéime seo.  Féadfar iniúchtaí a dhéanamh le linn na Scéime nó laistigh de 3 mhí i ndiaidh d'iarrthóirí an Scéime a chomhlíonadh.  

11.2 Mura ligeann an t-iarrthóir don Roinn iniúchadh a dhéanamh féadfar cúnamh a choinneáil siar nó aisghabháil dá bharr. Mura féidir iniúchadh ar an bhfeirm a dhéanamh de bharr an iarrthóra, diúltófar an t-iarratas ach amháin má tá force majeure i gceist.

12. Pionóis
12.1 Má theipeann ar iarrthóir cloí leis na Bearta sa Scéim gearrfar pionós/smachtbhanna cuí air/uirthi.   

12.2 Beidh pionóis airgeadaíochta i gceist, a bhainfidh le sáruithe áirithe ar an Scéim. 

12.3 Féadfar méideanna pionóis a bhaint ó íocaíochtaí amach anseo atá dlite don iarrthóir faoin Scéim seo nó ó íocaíochtaí atá dlite dó faoi scéimeanna eile.  Mura n-íocfar nó mura n-aisghabhfar pionóis airgeadaíochta laistigh den tréimhse a iarrfar, féadfaidh an Roinn pé gníomh a mheasfar a bheith riachtanach a ghlacadh dá n-aisghabháil.

12.4 I gcás sáruithe tromchúiseacha d'fhéadfaí deireadh a chur le rannpháirtíocht agus/nó duine a eisiamh ón Scéim ar feadh tréimhse ar cóimhéid le tromchúiseacht an tsáraithe, agus aisghabháil an airgid atá íoctha cheana.

12.5 Cuirfear pionóis riaracháin i bhfeidhm má táthar déanach ag cur na foirme iarratais isteach laistigh den fráma ama riachtanach mar seo a leanas; ach amháin i gcásanna force majeure, cuirfear pionós de chaillteanas íocaíochta de 1% i bhfeidhm in aghaidh an lae oibre ar iarratais a gcuirtear isteach i ndiaidh an spriocdháta chun iarratas dá leithéid a fháil.  Má tá an mhoill níos faide ná 25 lá fhéilire, measfar nach féidir glacadh leis an iarratas agus ní thabharfar aon chúnamh maidir le hiarratais a fhaightear ar/i ndiaidh an 26 Aibreán 2008. 

12.6 Áit a bhraitear iarmhar de shubstaintí a bhfuil cosc orthu faoi Threoir na Comhairle 96/22/CE, nó iarmhar de shubstaintí atá údaraithe faoin Treoir sin ach gur úsáideadh i slí neamhdhleathach iad, de bhun Treoir na Comhairle 96/23/CE in ainmhí atá i dtréad buaibheach iarrthóra nó ar an ngabháltas i bhfoirm ar bith nó áit a chuireann an t-iarrthóir bac ar iniúchadh maidir lena leithéid d'iarmhair, ní bhfaighidh sé/sí íocaíocht ar bith faoin Scéim um Leas Ainmhithe, Taifeadadh agus Pórú Tréada Diúil don bhliain fhéilire ina mbraitear nó ina fhaightear a leithéid nó ina dtarlaíonn an bac.  Áit a athdhéanann sé/sí a leithéid de sháraithe, féadfar é/í a eisiamh ó íocaíocht faoin Scéim um Leas Ainmhithe, Taifeadadh agus Pórú  ar feadh suas le cúig bliana ón mbliain ina fuarthas an t-athshárú.   

12.7  Beidh pionóis i gceist maidir le neamhghéilliúlacht le Téarmaí agus Coinníollacha na Scéime.

13. Achomhairc 
            I gcásanna ina ngearrtar pionóis as neamhghéilliúlacht, tabharfar 21 lá oibre d'iarrthóirí i ndiaidh dóibh fógra foirmiúil a fháil ón Roinn, chun athbhreithniú a dhéanamh air agus é a chur chuig an Roinn Talmhaíochta, Iascaigh agus Bia, i scríbhinn, agus cúiseanna á thabhairt nár chóir pionós a gearradh a chur i bhfeidhm.  Cuirfear toradh an athbhreithnithe in iúl don iarrthóir i scríbhinn.  Tá sé seo gan dochar do chearta an iarrthóra faoin Acht um Achomhairc Talmhaíochta, 2001.
14. Freagracht an Iarrthóra
14.1 Beidh an t-iarrthóir freagrach as dul i dtaithí ar Théarmaí agus Choinníollacha na Scéime, foirmeacha comhlánaithe a chur ar ais nuair is gá, agus a bheith eolach ar na hiarmhairtí de shárú na Scéime. Mura bhfaigheann an Roinn cáipéisí, iarrfar admháil Swiftpost nó cruthúnas seachadta mar chruthúnas gur cuireadh na cáipéisí sa phost.

14.2 Má íoctar nó má fhaomhtar cúnamh faoin Scéim ní chuireann sé seo in iúl go nglacann an tAire aon fhreagracht maidir leis na dualgais atá ar an iarrthóir sa Scéim seo.

15. Teip ar chloí le Téarmaí agus Coinníollacha na Scéime
15.1 Má dhéanann iarrthóir(í) ráiteas bréige nó míthreorach nó má choinníonn sé/sí faisnéis riachtanach, d'fhonn íocaíocht a fháil faoin Scéim seo, cuirfear deireadh lena rannpháirtíocht sa Scéim agus aisghabhfar cuid den chúnamh a íocadh nó é go léir.  Forchoimeádann an tAire an ceart a leithéid de mhéideanna a chur i aghaidh airgid atá iníoctha ag an Roinn leis an iarrthóir faoi scéimeanna eile i gcásanna dá leithéid.  Forchoimeádann an tAire an ceart freisin chun duine a eisiamh óna thuilleadh rannpháirtíochta sa Scéim ar feadh tréimhse a chinnfear.

15.2 Má theipeann ar thairbhí cloí le Téarmaí agus Coinníollacha na Scéime nó má thagann athrú ábhartha ar staid an iarrthóra a bheadh i gcoimhlint lena litir nó le spiorad na Scéime, féadfar deireadh a chur lena rannpháirtíocht sa Scéim agus féadfar cuid den chúnamh a íocadh, nó é go léir, a aisghabháil.  Forchoimeádann an tAire an cheart freisin a leithéid de mhéideanna a chur in aghaidh airgid eile atá iníoctha dó/di/dóibh ón Roinn.
15.3 Má iarrann iarrthóir(í) nó aon duine eile ag gníomhú leis féin nó i ngrúpa ar chúnamh a fháil faoin Scéim trí mhodhanna calaoiseacha féadfar na daoine sin a ionchúiseamh. 

15.4  Má chomhcheilgeann iarrthóir le duine eile chun cúnamh a fháil faoin Scéim trí mhodh calaoiseach, eisiafar ón Scéim é/í.
16. Athbhreithniú ar Chúnamh Airgeadais
Forchoimeádann an tAire na Forálacha Airgeadais a athrú faoin Scéim seo. 

17. Force Majeure
17.1 Mura bhfuil iarrthóir(í) in ann coinníollacha áirithe na Scéime a chomhlíonadh toisc chúinsí nach bhfuil smacht aige/aici/acu orthu féadfar cás force majeure a chur i scríbhinn chuig an Roinn, in éineacht leis na cáipéisí taca ábhartha, laistigh de 10 lá oibre ón dáta a bhfuil an iarrthóir/na hiarrthóirí in ann na fíricí a chur in iúl, agus i ndiaidh breithnithe cuí, féadfar na coinníollacha sin den Scéim a tharscaoileadh nó a leasú má fhaightear cead roimh ré ón Roinn.  San áireamh ar na cúinsí ina d'fhéadfadh force majeure a bheith i gceist tá (gan dochar do ghinearáltacht na nithe sin roimhe seo):

· Bás an iarrthóra.

· Breoiteacht thromchúiseach/neamhábaltacht an iarrthóra (le fianaise míochaine á dtacú).

· Éadáil éigeantach ar chuid den ghabháltas talmhaíochta nó é go léir, nach raibh an t-iarrthóir ag súil leis agus é ag dul isteach sa Scéim.

· Tubaiste nádúrtha.

· Scriosadh beostoic agus/nó foirgnimh fheirme ar an ngabháltas trí thimpiste.

· Ráig de ghalar a théann i bhfeidhm ar ainmhithe ar an ngabháltas, m.sh. marú faoi na scéimeanna um dhíothú galair.

· Gur gá an talamh atá faoi réir na Scéime a roinnt nó a dhíol toisc ordú Cúirte do scaradh nó do cholscaradh agus nach féidir coinníollacha na Scéime a chomhlíonadh dá bharr.

· Ordú eile Cúirte.

18. Gnáthaimh
Is féidir go leagfaidh an tAire síos na gnáthaimh atá le leanúint i bhfeidhmiú na Scéime agus forchoimeádann sé an ceart chun na gnáthaimh seo a athrú ó ham go céile. 
19. Coinníollacha Formheasa
19.1 Beidh gach formheas faoin Scéim seo faoi réir choinníollacha a leagfaidh an tAire síos, a gcaithfidh gach iarrthóir cloí go hiomlán leo. Féadfaidh an tAire, ag am ar bith, a thuilleadh coinníollacha a leagan síos faoin Scéim seo, a foilseofar sa phreas feirmeoireachta agus a gcuirfear in iúl do gach rannpháirtí.

20. Monatóireacht agus Measúnú
20.1 Déanfaidh an tAire monatóireacht agus measúnú ar an Scéim chun éifeachtacht na Scéime a mheas.

21. Faisnéis agus Cosaint Sonraí
21.1 Forchoimeádann an tAire an ceart chun faisnéis a nochtadh don phobal maidir le líon na n-iarrthóirí, líon na n-ainmhithe incháilithe srl., agus chun faisnéis a chur ar fáil do Ghníomhaireachtaí agus/nó Ranna Rialtais eile ar mhaithe le reachtaíocht Náisiúnta a chur i bhfeidhm.

22. Léirmhíniú
22.1 Is féidir go ndéanfaidh an Roinn gné ar bith de Théarmaí agus Choinníollacha na Scéime a leathnú, a mhíniú, a léirmhíniú nó a shainmhíniú.

23. Sábháilteacht le linn feidhmiú na Scéime

23.1 Moltar d'iarrthóirí dul i dtaithí ar fhorálacha an Achta um Shláinte, Sábháilteacht agus Leas ag an Obair, 2005.

24. Tarraingt Siar ón Scéim

24.1 Féadfaidh iarrthóir tarraingt siar ón Scéim i ndiaidh dó/di na Bearta go léir a chomhlíonadh agus íocaíocht a fháil don bhliain sin chomh fada is a fhaigheann an Roinn fógra i scríbhinn uaidh/uaithi roimh 31 Márta sa bhliain ina dhiaidh sin. Áit a tharraingíonn iarrthóir siar ón Scéim le linn bliana agus nach bhfuil na Bearta go léir comhlíonta acu, ní dhéanfar íocaíocht ar bith don bhliain sin.  Ní ligfear iarrthóir isteach sa Scéim arís má tharraingíonn sé/sí siar uaithi.

25. Dul isteach sa Scéim sa dara bliain nó sna blianta ina dhiaidh sin

Má theastaíonn ó iarrthóir(í) dul isteach sa Scéim sa dara bliain (2009) agus sna blianta ina dhiaidh sin mar iontrálaí nua, ní mór dó/di iarratas a chur isteach ar/roimh 31 Márta 2009, ar/roimh 31 Márta 2010 srl. Ní bheidh ba a bhreitheann lao roimh an dáta a fhaightear an t-iarratas sin incháilithe d'íocaíocht maidir leis na laonna a rugadh roimh an dáta sin. Ní ligfear d’Iarrthóir(í) a tharraingíonn siar ón Scéim dul isteach sa Scéim arís. 

26. Bás an iarrthóra.
Má fhaigheann an t-iarrthóir bás le linn tréimhse na Scéime, féadfar force majeure a chur i bhfeidhm a chuirfidh deireadh leis an gcomhaontú agus ní iarrfar aisghabháil ar bith ar an gcúnamh maidir leis an mbliain sin nó leis na blianta roimhe, ach amháin má gheallann an duine/na daoine a fhaigheann an gabháltas i scríbhinn go leanfaidh sé/sí/siad leis an méid atá fágtha den chonradh cúig bliana.  Má aistrítear an gabháltas i mbronntanas nó oidhreacht, féadfaidh an t-iarrthóir/na hiarrthóirí iarratas nua a dhéanamh faoin scéim mar aistriú ar an gconradh cúig bliana.  Féadfaidh léasanna idir baill teaghlaigh an gealltanas seo a chomhlíonadh.    

